
Astelehena, 2008ko maiatzaren 12a.  Miguel Sanz Sesma presidentea buru zuelarik, Nafarroako Gobernuak ohiko bilkura egin du gaur. Bertan, besteak beste, Gobernuak ondoko gai hauek onetsi ditu:

LEHENDAKARITZA, JUSTIZIA ETA BARNE DEPARTAMENTUA

Gobernuak legegintzaldian herritarrei begira izanen dituen konpromisoak jakinarazi ditu, aurrera eramanen dituen ekintzak zehatz-mehatz biltzen dituen dokumentu baten bidez 

Nafarroako Gobernuak Interneten duen atariak emanen du neurri bakoitzaren nondik norakoen berri 

Astelehena, maiatzaren 12a.  Nafarroako Gobernuak “2007-2012 aldirako Gobernuaren ekintzei dagokienez, herritarrei begirako konpromisoak” Jarduera Plana onartu du gaurko saioan. Plan horretan bildu ditu, hain zuzen, departamentu bakoitzak legegintzaldi honetan landuko dituen neurriak. 

Lehen presidenteorde eta Lehendakaritza, Justizia eta Barne Departamentuko kontseilariak hala eskatuta eratutako dokumentu hori herritarrek ezagutu eta ikus dezaten, Nafarroako Gobernuak Interneten duen atarian jarriko dute (www.navarra.es). Bertan, ekimen bakoitzaren izapide edo egikaritzearen egoerari buruzko informazio eguneratua ikusi ahal izanen da. 

“Herritarrei begirako konpromisoak” izeneko dokumentuak 13 foru lege, eskualdean eragina duten 40 jardun, 37 estrategia plan, zazpi agentzia berri, 19 behatoki eta kontseilu berri eta departamentuen 440 ekimen biltzen ditu. 

Hitzarmenean jasota dagoenaren arabera, gizarte demokratiko “heldu” orotan, Gobernuko Lehendakaritzarako hautagaitzek onartutako eta inbestidura programetan agertzen diren hauteskunde konpromisoak “herritarrei begirako benetako konpromisoak dira”. 

2007ko maiatzaren 27ko hauteskundeez geroztik, Nafarroako Foru Komunitatean, konpromiso horiek hainbat tokitan txertatu dira: Nafarroako Gobernuan nagusi diren bi alderdien (UPN eta CDN Nafar Demokraten Elkargunea) arteko hitzarmenean, Nafarroako Parlamentuaren aurrean Lehendakari gaiak bere inbestidura programari buruz emandako azalpenean… Era berean, konpromiso horiekin lotuta, Gobernuak hainbat hitzarmen eta plan onartu ditu; besteak beste, Nafarroako Alderdi Sozialistarekin hitzartutako aurrekontua edo 2008-2011 aldian hornidura eta azpiegitura publikoetan inbertsioak egiteko “2012 Nafarroa Plana”. Ondorioz, “Gobernuak jardun guztien plangintza egin du; dagoeneko ari da horietako batzuk gauzatzen, eta gainerakoak, legegintzaldi honetan barrena gauzatu beharko ditu”. 

“2007-2012 aldirako Gobernuaren ekintzei dagokienez, herritarrei begirako konpromisoak” dokumentu honen bitartez, Foru Exekutiboak “informazio gardentasunaren aldeko apustua” egin nahi du, eta “aipatutako dokumentuetan hartutako konpromisoak herritar guztiei helarazteko erabaki irmoa” hartu du. Horretarako, baina, “dokumentuetan bildutako neurri eta konpromisoak sistematizatu behar dira, gerora jende artean hedatzeko, Foru Komunitateko herritar guztiek ezagut ditzaten”. 

Oharra: www.navarra.es webguneko “Berriak” atalean, “2007-2012 aldirako Gobernuaren ekintzei dagokienez, herritarrei begirako konpromisoak” dokumentua dago atxikita. 

HERRI LAN, GARRAIO ETA KOMUNIKAZIO DEPARTAMENTUA

Pirinioetako Autobideko azkeneko tarteak enkantean jartzeko bideragarritasun azterlana egiteko gastua onartu du Gobernuak

Gastua 380.000 eurokoa da, eta azterlanaren baitan egonen dira lanak esleitzeko kontratua prestatzeko lanak, aurkeztutako eskaintzen balioztapen tekniko-ekonomikoa, eta esleipendunaren finantzaketa planaren azterketa

Astelehena, 2008ko maiatzaren 12a. Nafarroako Gobernuak akordioa erdietsi du, eta hartara, A-12 Pirinioetako Autobideko “Judasen Benta-Esa” eta “Esa-Nafarroako muga” tarteetako lanak esleitzeko lehiaketa egiteko zenbait azterlan egiteko aholkularitza teknikoa kontratatzeko baimena eman du. Azterlanen baitan egonen dira: herri lanak esleitzeko kontratua enkantean jartzeko prestaketa lanak (bideragarritasun azterlana eta kontratuko klausulen agiria egiteko lankidetza), aurkeztutako eskaintzen balioztapen tekniko-ekonomikoa (eskaintza horiek abian jartzearekin batera egingo da) eta esleipendunaren finantzaketa planaren azterketa (onartzeko eta kontratuan sartzeko).


Aurreikusi duten aurrekontua 380.000 eurokoa da, eta lanak egiteko epea 16 hilabetekoa izanen da. Bi urtean sariak emanen dituzte, 190.000 eurokoa bakoitza; hain zuzen, 2008an eta 2009an. Pirinioetako Autobideko bi tarteak eraikitzeko finantzaketa sistema gisa “itzalpeko ordainsaria” hautatu zuten, 2008ko apirilaren 21eko Akordioan. 


“Itzalpeko ordainsaria” izeneko ordainketa sistemari jarraiki, Nafarroako Gobernuak kanon bat ordainduko dio autobidearen kontzesioa duen enpresari (autobidea eraikitzea eta mantentzea dagokion enpresari), urte kopuru jakin batean bertan ibiltzen den ibilgailu bakoitzeko. 


Nafarroa 2012 Planaren helburuetako bat Pirinioetako Autobidea eraikitzeko finantzaketa eskaintzea da (Nafarroako tarteari dagokionez), eta horretarako beharrezkoa da Judasen Bentaren eta Aragoiko mugaren arteko tarteak eraikitzea. A-21 autobideko lanak 7 tartetan banatuta daude Nafarroan. Tarteak honako hauek dira, hain zuzen: dagoeneko irekita dauden biak (Noaingo Lotunea eta Noain-Elo); eraikitzen ari diren hirurak (Elo-Idotzin, Idotzin-Izko, eta Izko-Judasen Benta); eta azkeneko biak (Judasen Benta-Esa eta Esa-Nafarroako muga). Esan dugunez, azkeneko biak itzalpeko ordainsariaren bidez jarriko dituzte enkantean. Ingurumenaren gaineko Eraginaren Deklarazioa egin dute dagoeneko. 
HEZKUNTZA DEPARTAMENTUA
Ikastetxe Itunduetako ezintasun fisiko, psikiko eta sentsoriala duten ikasleendako baliabideen finantzaketa onetsi da

Astelehena, 2008ko maiatzaren 12a.  Nafarroako Gobernuak baimena eman dio Hezkuntza Departamentuari 3.946.295,15 euroko gastu konpromisoa hartzeko, ezintasun fisiko, psikiko edo sentsoriala dela-eta, premia bereziak dituzten ikasleei laguntzeko beharrezkoak diren baliabide materialak eta giza baliabideak emateko deialdia finantzatzeko xedez. Helburua da haien hezkuntzaren baldintzak bermatzea.
Aipatu zenbatekoarekin behar diren baliabideak finantzatuko dira 2008/200’9 ikasturtean (Pedagogia terapeutikoko irakasleak, Entzumena eta Hizkuntzaren  monitoreak, eta zaindariak) eta horrez gain badago konpentsazio ekonomikoa gela hauen funtzionamendurako. Dirua zentro itunduei ematen zaie haur ezinduen kopuru eta kasuen arabera.

HEZKUNTZA DEPARTAMENTUA
Gobernuak baimena eman dio Departamentuari eskola jantokien kontratuak egiteko zentro publikoetarako

Astelehena, 2008ko maiatzaren 12a.  Nafarroako Gobernuak baimena eman du hainbat eskola jantokiaren kontratu batzuk egiteko 2008-2009 ikasturterako zentro publiko ez unibertsitarioetan. Aurrekontua 1.834.458,80 eurokoa izanen da gehienez ere. 
Horietatik 691.944,98 euro 2008ko irailetik abendura bitarteko aldiari dagozkio eta  indarrean dagoen Departamentuaren aurrekontuaren kargura finantzatuko dira. Gainerakoa (1.142.513,82 euro) 2009ko urtarriletik ekainera bitarteko aldiari dagokio eta finantzaketa heldu den urteko aurrekontuen bidez eginen da.
HEZKUNTZA DEPARTAMENTUA
Hezkuntza Departamentuak haren egitura organikoa aldatu du

Astelehena, 2008ko maiatzaren 12a.  Nafarroako Gobernuak foru dekretu bat onetsi du Hezkuntza Departamentuaren egitura ezartzen zuen beste foru dekretu bat aldatzeko, Giza Baliabideen Zerbitzuaren eginkizunak parte berrantolatzeko, izan ere, haien unitateetako bat sortu berri den Zerbitzu bati atxikitu baitzaio. Zerbitzu honen eskumenak nominen eta aurrekontu kontrolaren arlotakoak dira.

Ikuskapenaren eta Zerbitzuen Zuzendaritza Nagusia honelaxe egituratzen da orain: 

a) Zerbitzuak Ikuskatzeko eta Ikuskapen Teknikorako Zerbitzua.

b) Giza Baliabideen Zerbitzua.

c) Ikastetxeen, Ikasketetarako Laguntzen eta Azterlan Ekonomikoen Zerbitzua.

d) Obren eta Mantentze Lanen Zerbitzua

e) Nominen eta Aurrekontu Kontrolaren Zerbitzua

Giza Baliabideen Zerbitzuak, berriz, ondoko atal hauek ditu orain:

a) Langileriaren Araubide Juridikoaren Atala.

b) Langileriaren Kudeaketarako Atala.

d) Laneko Arriskuei Aurrea hartzeko Atala.

Ikastetxeen eta Ikasketetarako Dirulaguntzen Zerbitzuak ondoko atal hauek izanen ditu:

a) Ikastetxeen eta haien Finantzaketaren Atala.

b) Ikasketetarako Laguntzen Atala.

Eta, azkenik, Nominen eta Aurrekontu Kontrolaren Zerbitzuak ondoko egitura hau izanen du:

a) Ikerketa Ekonomikoen Atala

b) Nomina eta Gizarte Aseguruen Atala

KULTURA ETA TURISMO DEPARTAMENTUA
2008ko Kulturaren “Vianako Printzea” Saria Alfredo Landari ematea onetsi da 
Astelehena, 2008ko maiatzaren 12a.  Nafarroako Gobernuak foru dekretu bat onetsi du 2008ko Kulturaren “Vianako Printzea” Saria Alfredo Landari ematen diona. Jakina denez, Nafarroako Kulturaren Kontseiluak Alfredo Landa proposatu zuen aipatu sarirako joan zen apirilaren 29an egindako osoko bilkuran.
Martxoaren 15eko 56/1990 Foru Dekretuaren bitartez, "Vianako Printzea" Kultura Saria sortu zen, kulturaren edozein arlotan pertsona, talde edo erakunde jakin batek egindako lana aintzat hartzeko asmoz, dela sorkuntza, ikaskuntza edo ikerkuntzan, dela kultura hedatu eta sustatzeko lanetan.

Alfredo Landa Artea 1933an sortu zen Iruñeko San Anton kalean, eta 12 urterekin Donostiara bizitzera joan zen. Bertan batxilergoa egin eta gero Zuzenbidean matrikulatu zen, baina “Teatro Español Universitario (TEU)” taldean izandako eskarmentuaren ondoren bete betean interpretazioan jardutea erabaki zuen.

1958an Madrilera joan zen eta bikoizketa-aktore gisa lanean hasi zen. Urtebete beranduago haren lehen kontratu erdietsi zuen antzerkian. Harrez geroztik 17 antzezlan, 120 pelikula eta 13 telesaio egin izan ditu.
1984an aktorerik onenaren saria irabazi zuen Cannesen Francisco Rabalekin batera, Mario Camusek zuzendutako “Los santos inocentes” filmean eginiko lanarengatik, eta Espainiako zinemaren Goya sarietan aktore onenaren bi sari baditu: lehena 1987an “El bosque animado” lanarengatik, eta bigarrena 1992an “La marrana” lanarengatik.

Laurogeita hamargarren hamarkadan haren ospeak gora egin zuen hark protagonizatutako telesaioen arrakastari esker: “Don Quijote”, “Lleno, por favor” eta “Por fin solos”.

Iaz Madrilgo Komunitatearen Urrezko Domina eman zioten eta iaz ere Ohorezko Goya saria jaso zuen Espainiako Zinemaren Akademiaren eskutik, haren karrera osoa aitortzeko.

Alfredo Landaren kandidatura Kulturaren Vianako Printzea Sarirako Nafar Ateneoak aurkeztu zuen.
Kulturaren Vianako Printzea Saria jaso dutenen zerrenda
· 1990: José Goñi Gaztambide 
· 1991: Eugenio Asensio Barbarin 

· 1992: Orfeón Pamplonés 

· 1993: Rafael Moneo 

· 1994: Francisco Ynduráin 

· 1995: Julio Caro Baroja 

· 1996: Pablo Antoñana Chasco 

· 1997: Pedro Miguel Echenique Landiribar 

· 1998: Ramón Armendáriz 

· 1999: Alvaro D'Ors 

· 2000: Concepción García Gaínza 

· 2001: Miguel Sánchez Ostiz 

· 2002: María Bayo 

· 2003: Juan José Aquerreta Maestu 

· 2004: Fernando Redón 

· 2005: Javier Manterola Armisén 

· 2006: Javier Tejada Palacios 
· 2007: Pedro Iturralde
BERRIKUNTZA, ENPRESA ETA ENPLEGU DEPARTAMENTUA
400.000 euroko gastua onetsi da ikerkuntza eta garapen teknologikoaren arloko dirulaguntzetarako, Pirinioetako Lan Komunitatearen lankidetza esparru barrenean
Astelehena, 2008ko maiatzaren 12a.  Nafarroako Gobernuak baimena eman dio Enpresaren zuzendari nagusiari 400.000 euroko gastu konpromisoa hartzeko ikerkuntza eta garapen teknologikoko 2008ko dirulaguntzetarako Pirinioetako Lan Komunitatearen Lankidetza barrenean.
Baimena ezinbestekoa da, izan ere, gastua hainbat urtetan egitekoa baita. Zehatz-mehatz, aurreikusten diren 400.000 euroetatik 200.000 euro 2009an emanen dira, 100.000 euro 20010ean eta beste horrenbeste 2011an.
LANDA GARAPENEKO ETA INGURUMENEKO DEPARTAMENTUA
Milioi bat euroko hainbat urtetarako gastua onetsi da nekazaritzako ustiategiak modernizatzeko
Astelehena, 2008ko maiatzaren 12a.  Nafarroako Gobernuak baimena eman dio Landa Garapeneko eta Ingurumeneko Departamentuari 1.023.462 euroko gastua egin dezan nekazaritzako ustiategiak modernizatzeko dirulaguntzak emateko xedez. Aipatu zenbatekoa honelaxe banatuko da: 204.692 euro 2008an, 307.039 euro 2009an, eta 5.11.731 euro 2010ean.

Gastu berri hau onetsi da 26 eskari berri jaso izan direlako. Horrela, jarraipena ematen ahal zaio dirulaguntzen kudeaketari. Martxoaren 27ko 83/2007 Foru Aginduak dioen bezala, dirulaguntza hauen barrenean sar daitezkeen gastuak dira nekazaritzako ustiategia orokorrean hobetzen dutenak eta Europar Batasuneko arauak betetzen dituztenak.
LANDA GARAPENEKO ETA INGURUMENEKO DEPARTAMENTUA
3,77 milioi euroko gastu berri bat onetsi da nekazaritza sektoreko erretiro aurreratuendako dirulaguntzetarako
Astelehena, 2008ko maiatzaren 12a.  Gobernuak baimena eman dio Landa Garapeneko zuzendari nagusiari 3,77 milioi euroko gastua konprometitzeko 2008-2018 aldirako nekazaritza sektorean erretiro aurreratuarendako orain arte eskatutako laguntzak finantzatzeko helburuz. 
Nafarroako Gobernuaren erabakiak, alde batetik, zain dauden bi eskari ukitzen ditu, 227/2000 Foru Dekretuaren bidez eginak, eta beste aldetik 51 eskari berri, eskatutako baldintzak betetzen dituztenak eta 190/2007 Foru Aginduaren bidez eginak izan direnak. 

LANDA GARAPENEKO ETA INGURUMENEKO DEPARTAMENTUA
136.000 euroko gehienezko dirulaguntza zuzenak onetsi dira nekazaritzako erakunde profesionalentzat
Astelehena, 2008ko maiatzaren 12a.  Gobernuak 136.000 euroko dirulaguntza zuzen gehienezkoak onetsi ditu ondoko nekazaritzako erakundeentzat: Nafarroako Nekazarien Batasun Orokorra (UAGN), Euskal Herriko Nekazarien Elkartasuna (ENHE) eta Nekazari Txikien Batasuna (UPA).

Urte oro kontu-sail bat erreserbatzen da Nafarroako nekazaritzako erakunde profesionalen gastuetarako, bai beren egiturak mantentzeko bai beren bazkideei zerbitzua emateko, izan ere, erakunde hauek Nafarroako nekazaritza sektorearen beharrak eta kezkak bideratzen baitituzte.
Aipatu erakunde bakoitzak 6.010 euro jasoko dituzte eta kontu-sailaren gainerakoa, 136.000 eurora iritsi arte, erakunde bakoitzak Nekazaritzako Ganbararen osoko bilkuran duen kide kopuruaren arabera banatuko da
FAMILIA, GAZTERIA, KIROL ETA GIZARTE GAIETAKO DEPARTAMENTUA
Nafarroako Gobernuak 60.000 euroko dirulaguntza eman dio Gurutze Gorriari Myanmarreko kaltetuendako
Astelehena, 2008ko maiatzaren 12a.  Nafarroako Gobernuak baimena eman dio gaurko bilkuran Gizarte Gaietako eta Garapenerako Lankidetza zuzendari nagusiari 60.000 euroko dirulaguntza eman diezaion Espainiako Gurutze Gorriari (Nafarroako Batzarra) Myanmarren (lehen Birmania ) igarotako “Nargis” zikloiak utzitako kaltetuendako larrialditarako laguntza gisa.
Nafarroako Gobernuaren erabakia justifikatzeko xedez Garapenerako Nazioarteko Lankidetzaren Zerbitzuko zuzendariak bidalitako txostenak dioenez, “Nargis” zikloiak 15.000 lagunetik goiti hil ditu Asiako hego-ekialdean, eta horrez landara 30.000 pertsona desagertu eta ehundaka mila desplazatuak izan dira.Kalte materialak kontaezinak dira. Kaltetuetako eskualdetako populazioa urik eta elektrizitaterik gabe dago duela hiru egunetik eta oinarrizko artikuluen prezioek gora egin dute eskasia eta espekulazioarengatik.
TOKI ADMINISTRAZIOKO DEPARTAMENTUA
Gobernuak 1,1 milioi euroko dirulaguntza onetsi du ANIMSA-rentzat
Astelehena, 2008ko maiatzaren 12a.  Toki Administrazio Departamentuak 1.120.390 euroko dirulaguntza emanen dio ANIMSAri (Nafarroako Udal Informatikaren Elkartea) 2008. urtean zehar Nafarroako udal administrazioen dotazio informatikoaren modernizazioa eta hobekuntza sustatzeko xedez. Dirulaguntza hauek Nafarroako Gobernuak eta Animsak sinatuko duten lankidetza hitzarmen baten bidez arautuko dira.
TOKI ADMINISTRAZIOKO DEPARTAMENTUA
Altsasuko Udalaren armarria aldatzea onetsi da
Astelehena, 2008ko maiatzaren 12a.  Nafarroako Gobernuak Altsasuko Udalaren armarria aldatzea onetsi eta “Altsasuko Hiri Txit Prestua, Nafarroa” testua euskaraz eta gaztelaniaz gaineratuko da.
Altsasuko Udalak udal armarriaren aldaketa hasiera batez onetsi zuen 2007ko azaroaren 29ko osoko bilkuran, eta aipatu erabakia jende aurrean jarri eta gero behin-betikoz onartu zuen 2008ko otsailaren 28an.
LURRALDEAREN ANTOLAMENDU ETA ETXEBIZITZA DEPARTAMENTUA
Etxebizitza arloko iruzurra kontrolatzeko Departamentuarteko Koordinazio Batzordea sortu da
Astelehena, 2008ko maiatzaren 12a.  Nafarroako Gobernuak erabaki bat hartu du Departamentuarteko Koordinazio Batzorde bat sortzen duena etxebizitza arloko iruzurra kontrolatzeko xedez.
Batzorde horren eginkizunak honako hauek izanen dira: proposamenak lantzea etxebizitza arloko iruzurra kontrolatzeko Biurteko Planaren helburuak zehazteko; Planak aurreikusten dituen helburuak lortzeko kolaboratzea eta Planaren betetze maila ebaluatzea.






PAGE  
	[image: image2.png]




	[image: image3.png]4D Karlos I11. a-2 31002 IRUNA ‘B 848 42 77 00 948227673
gobiernodenavarra.prensa@cfnavarra.es  Www.navarra.es




	Página 2 de 20



[image: image1.png][image: image2.png][image: image3.png][image: image4.png]